
 

 

 

DESFIBRILADORE AUTOMATIKO INPLANTAGARRIA (DAI) DARAMATEN 

PAZIENTEENTZAKO GIDA 

 

Zer den DAI. 

Maiztasuna etengabe monitorizatzen duen gailua da 

DAI, eta bere funtzio nagusia bihotz-erritmoa 

berrezartzea da, bere bizitza arriskuan jartzen duten 

arritmiak hautematean; hori deskarga elektrikoak 

aplikatuz egiten du, eta batzuetan desatseginak eta 

mingarriak ere izan daitezke. Gailu edo tratamendu 

orok bezala, bere argibidea eta helburuak ditu, baina 

baita eteteko edo kentzeko irizpideak ere. 

Gida honen bidez, DAI duten pazienteei eta haien 

senideei lagundu nahi zaie erabakiak hartzen, hain 

zuzene ere, terapia antiarritmikoak desaktibatzeko 

aukera dagoenean edo DAIren bateria agortzen ari denean ez ordezkatzea kontuan hartzen 

denean.  

 

Zergatik proposatzen den terapia antiarritmikoa kentzea. 

(deskarga elektrikoak desaktibatuz edo bateria ez aldatuz) 

DAI bat ezartzeko funtsezko helburua arritmia kardiakoak eragindako bat-bateko heriotza 

prebenitzea da. Gaixotasunak aurrera egin ahala, litekeena da bere tratamenduaren zenbait 

alderdi berriz aztertu behar izatea, aurrez adierazitako terapia bat desaktibatzea barne. Gaur 

egun, hobe da terapia hori kentzea. Hori izan daiteke bizi-amaiera edo hauskortasun egoeran 

dauden DAI eramaileen kasua. Terapia antiarritmikoa desaktibatzeak ez du heriotza eragiten; 

helburua da eragozpenak saihestea eta ahalik eta erosotasun handieneko bizitza-amaiera izatea. 

Adina ez da DAIren terapiak desaktibatzeko aukera berez zehazten duen irizpidea; 

garrantzitsuagoak dira egoera klinikoa, bizi-kalitatea eta tratamenduaren helburuak. 

  



 

 

 

Horregatik, banakako planteamendua da, kasuz kasu, irizpide zientifikoetan eta paziente 

bakoitzaren balioetan eta lehentasunetan oinarrituta. 

Erabakia hartzea zaila izan daiteke, baina hainbat gai hartu behar ditugu kontuan: 

- Bat-bateko heriotzaren arriskuak bere horretan dirauen arren, zure bizitzako etapa honetan 

helburu nagusia kalterik ez eragitea eta zuretzat onurarik, erosotasunik eta bizi-kalitaterik 

handiena bilatzea da.  

- Deskargak mingarriak izan daitezke eta gerta daitezke, beharrezkoak izan gabe.  

- Deskarga-terapiak desaktibatzea ez da mingarria, eta ez dakar dispositiboaren beste funtzio 

batzuk desaktibatzea.  

- Bateria aldatuz gero, interbentzio kirurgiko bat egin beharko litzateke, eta horrek arriskuak 

eta konplikazioak ekar litzake.  

 

Nola hartu erabakiak. 

Osasun-taldeak inola ere ez luke alde bakarreko erabakirik hartuko, baldin eta pazienteak 

eta/edo familiak edo ordezkariek parte har badezakete partekatutako informazio- eta erabaki-

prozesuan. 

Beharrezkoa da zure zalantzak eta kezkak azaltzea, eta arreta ematen dizuten profesionalekin 

eztabaidatu ahal izatea. Osasun-taldeak zure gaixotasunarekin eta pronostikoarekin lotutako 

alderdiei buruzko aholkuak eman ahal izango dizkizu, eta horiek zure ideiak argitzen eta 

erabakiak hartzen lagunduko dizute. 

Hobe da DAIren desaktibazioa planteatzea eta, hala erabakitzen bada, egitea, erabaki hori aldez 

aurretik hausnartu gabe une zailetan ez hartzeko. 

 

Nola desaktibatzen den DAI. 

Ohiko programatzailearekin egiten da, kontsultan edo zure etxean, beharrezkoa bada. 

Ez da mingarria.  

Informazio gehiago nahi izanez gero, galdetu, zalantzarik gabe, arreta ematen dizuten profesionalei 


